
 � Ölkə Prezidenti İlham Əliyevin sənayeləşmə 
siyasətinə uyğun olaraq, son vaxtlar qeyri-neft sekto-
runda müasir və ixracyönümlü məhsullar istehsal edən 
müəssisələrin yaradılmasına dövlət dəstəyi tədbirləri daha 
da gücləndirilib. Dövlət başçısının tapşırığına əsasən, xüsusi 
əhəmiyyət kəsb edən əczaçılıq məhsullarının istehsalının 
təşkili üzrə işlərin uğurla davam etdirilməsi də məhz həmin 
siyasətin tərkib hissəsidir.

İranın ən böyük əczaçılıq 
holdinqi olan və 31 şirkətin daxil 
olduğu "Tamin Pharmaceutical 
İnvestment Company" şirkəti ilə bu 
ilin aprelində anlaşma memoran-
dumu imzalanıb. Layihəyə uyğun 
olaraq, istehsal müəssisəsinin ya-
radılması mərhələli şəkildə həyata 
keçiriləcək. Birinci mərhələdə 
həb və kapsula istehsalı, ikin-
ci mərhələdə ampula və flakon, 
sonrakı mərhələdə isə antibiotik 
dərmanların istehsalı nəzərdə tutu-
lur. Müəssisə tərəfindən I mərhələdə 
54 təsiredici maddə üzrə 84 adda 
ağrıkəsici, vitamin və antiinfektiv, 
antidiabetik, antihistamin, sinir 
sistemi xəstəliklərinə və qastroent-
roloji xəstəliklərə qarşı dərmanlar 
istehsal olunacaq. Layihənin ilk 
mərhələsi çərçivəsində 60 daimi iş 
yeri açılacaq.

Əczaçılıq məhsullarının is-
tehsalı üzrə danışıqların aparıldığı 
digər qurum isə Rusiya Federa-
siyasının "R-Pharm" şirkətidir. 
Bu ilin iyun ayında təşkil edilən 
Rusiya-Azərbaycan biznes fo-
rumu çərçivəsində "R-Pharm" 
Azərbaycanın "Vita-A" MMC və 
Azərbaycan İnvestisiya Şirkəti 
arasında əczaçılıq məhsullarının 
istehsalının təşkilinə dair niyyət 
protokolu imzalanıb. Layihənin 
icrası məqsədilə "Həyat Farm" 
MMC təsis edilib. Ümumi dəyəri 47 
milyon avro olan layihənin reallaş-
ması zamanı qabaqcıl texnologiya 
və avadanlıqlardan, Avropanın 
aparıcı şirkətlərinin mühəndislik 
işlərindən istifadə olunacaq. Birgə 
müəssisə tərəfindən onkologiya, 
QİÇS, hepatit, nevrologiya və 
psixiatriya istiqamətli dərmanlar və 

antibiotiklərin istehsal edilməsi, 200 
yeni iş yerinin yaradılması nəzərdə 
tutulur. Layihə çərçivəsində analitik 
və texnoloji transferlər keçiriləcək, 
əczaçılıq sahəsində yüksək ixtisaslı 
lokal iş yerləri açılacaq.

İqtisadiyyat Nazirliyinin 
məlumatında bildirilir ki, əczaçılıq 
məhsullarının istehsalının təşkili 
beynəlxalq standartlara uyğun 
olaraq üç ardıcıl mərhələdə həyata 
keçiriləcək. Başqa sözlə, əvvəlcə 
qablaşdırma istehsalına başlanıla-
caq, sonra yarımməhsullardan ibarət 
istehsalın təşkili həyata keçiriləcək, 
nəhayət, tam silsilənin istehsalı 
gerçəkləşdiriləcək. 

"Yüksək dərəcəli sterelizasiya, 
avtomatlaşdırma və öz sinfində ən 
yaxşı istehsal həllərinə malik yeni 
nəsil dərman istehsalı "GMP" isteh-
salat praktikası, həmçinin "WHO 
Technical  Report  series", "ISPE 
Good Practice Guide"ın tələblərinə, 
habelə beynəlxalq norma və qayda-
lara tam uyğun olacaq.

Texnologiyaların transferi 
sayəsində yeni müəssisə onkoloji, 
hematoloji, autoimmun və endokrin 
xəstəliklərin terapiyası, HİV/AİDS, 
müxtəlif tip viruslu hepatitlərin və 

digər xəstəliklərin müalicəsi üçün 
yüksək   effektli dərman vasitələri 
istehsal edə biləcək.  

Azərbaycanda istehsal olunan 
müasir preparatların istifadəsi 
əhalinin tibbi təminatının yax-
şılaşmasına imkan verəcək, 
həmçinin pasiyentlər üçün müalicə 
qiymətlərini aşağı salacaq və res-
publika səhiyyə sisteminin maliyyə 
yükünü azaldacaq", – "R-PHarm" 
Direktorlar Şurasının sədri Aleksey 
Repik bildirib.

"R-PHarm" Direktorlar Şu-
rasının sədri daha sonra deyib: 
"Qeyri-neft sektorunun inkişa-
fı üçün Azərbaycan hökuməti 
tərəfindən yaradılan cəlbedici 
investisiya mühiti, ixracyönlü 
istiqamətlərin həvəsləndirilməsi, 
azad iqtisadi zonanın yaradılması, 
vergi güzəştlərinin verilməsi və özəl 
sektorun inkişafı üçün digər stimul-
lar kompleks innovativ layihələrin 
daha effektiv həyata keçirilməsinə 
kömək edir. Sözügedən layihə yeni 
əczaçılıq sahəsinin inkişafında  
Rusiya-Azərbaycan töhfəsi olacaq, 
Azərbaycanın ixrac potensialının 
gələcəkdə genişləndirilməsinə 
xidmət edəcək".

Xatırladaq ki , "R-PHarm"  
Rusiyanın yüksək texnologiya-
lı əczaçılıq şirkətidir. Qurumun 
missiyası  Rusiyada pasiyentlərin 
innovativ metodlarla müalicəsinin 
təminatıdır. Şirkətin ştatı 3500-dən 
çox yüksək ixtisaslı mütəxəssisdən 
ibarətdir.

"R-Farm" Rusiya Federasiyası, 
MDB ölkələri, ABŞ, Almaniya, 
Yaponiya, Türkiyə və Hindistan-
da fəaliyyət göstərir. 60-dan çox 
filial və nümayəndəliyi var. Əsas 
fəaliyyət istiqamətləri hazır dərman 
formalarının, kimyəvi  xassəli aktiv 
əczaçılıq inqredientlərinin və bio-
texnoloji substansiyaların  istehsalı, 
innovativ preparatların öyrənilməsi 
və texnologiyası, müasir dərman 
vasitələrinin bazara çıxarılması, 
həmçinin əczaçılıq sənayesi və 

səhiyyə üçün mütəxəssislərin hazır-
lanmasıdır.   

Azərbaycanda xüsusi əhəmiyyət 
kəsb edən əczaçılıq məhsullarının 
istehsalına başlanılması ilə bağ-
lı ekspertlərin fikirləri də nik-
bindir. İqtisadçı ekspert Qulu 
Həmidov söhbət zamanı bildirdi ki, 
Azərbaycanda  əczaçılıq məhsulları 
istehsalı müəssisələrinin yaradılma-
sı dövlət başçısının insan amilinə 
yüksək dəyər verməsinin, eyni 
zamanda, qeyri-neft sektorunun in-
kişafına xüsusi diqqət yetirilməsinin 
bariz ifadəsidir.

Ölkədə son vaxtlara kimi 
əczaçılıq sahəsində mövcud 
vəziyyət hamını narahat edirdi. 
Başqa sözlə, dərman satışında 
qiymət bahalaşması, habelə ölkədə 
yerli istehsalın olmaması bu sahədə 

ciddi narahatlıq doğururdu. Ona 
görə də həm əczaçılıq məhsullarının 
qiymətlərinin süni bahalaşmasının 
qarşısı alındı, bu sahə ciddi nəzarətə 
götürüldü, həm də dərman isteh-
salına başlanılması üçün müvafiq 
addımlar atıldı. 

Sonda qeyd edək ki, istehsal 
ediləcək məhsulların yerli bazarla 
yanaşı, Gürcüstan, İran, Türkiyə, 
Mərkəzi Asiya və Ukrayna bazarla-
rında satışının təşkili planlaşdırılır. 
Əczaçılıq məhsullarının birgə isteh-
salı üzrə Türkiyə, Ukrayna, Alma-
niya, İsveçrə və digər ölkələrin apa-
rıcı şirkətləri ilə intensiv danışıqlar 
aparılır.  

Vaqif BAYRAMOV, 
 "Xalq qəzeti"

Əczaçılıq məhsulları istehsalının 
təşkili işləri uğurla davam etdirilir

 � Regional inkişaf,  işğaldan azad edilmiş 
bölgələrin bərpası və dirçəldilməsi, məcburi köçkünlərin 
problemlərinin həlli ilə bağlı dövlət proqramlarının uğurla 
həyata keçirilməsi Füzuli rayonunu yeni inkişaf yoluna 
çıxarmışdır. Bu bölgə Ermənistanın işğalından əvvəlki 
dövrdə ölkənin ən güclü kənd təsərrüfatı rayonlarından biri 
kimi tanınırdı. Hazırda rayon mərkəzi və bir çox kəndlər, 
ümumiyyətlə ərazinin yarısı erməni silahlı qüvvələrinin 
nəzarəti altında olsa da, azad edilmiş yerlərdə işğaldan 
əvvəlkindən çox məhsul istehsal olunur. Bu uğur ilk 
növbədə taxılçılığa aiddir.

Ümumiyyətlə, Füzuli rayonu 
ərazisi ölkəmizin ən qədim yaşayış 
məskənlərindəndir. Arazqırağının 
sulu, münbit torpaqları on min illər 
əvvəl burada əkinçilik və heyvan-
darlıqla məşğul olmağa imkan 
yaratmışdır. Ən qədim mağara və 
kurqanlardan tapılan buğda qalıqları 
taxılçılığın ilkin inkişafından xəbər 
verir. Tarixin son dövrlərində də bu 
torpaq bol taxılı ilə tanınıb. Qara-
bağda əksər rayonların əhalisi de-
yirdi ki, müharibə və aclıq illərində 
bizi ölümdən Qaryaginin ( rayonun 
əvvəlki adı- red.) taxılı xilas elədi. 

Ulu öndər Heydər Əliyevin 
ölkəyə rəhbərliyinin birinci 
dövründə Füzulu rayonu da əsl 
aqrar intibaha qovuşdu. O illərdə 
respublikamızda olduğu kimi, 
bizim rayonda da pambıqçılıq, 
üzümçülük, taxılçılıq, baramaçılıq, 
heyvandarlıq sahəsində yüksək 
məhsuldarlığa nail olundu.

Rayonumuzun ölkədəki başsız-
lıq və xəyanətlər səbəbindən işğal 
edilməsi o dövrün ehtişamını oda 
qaladı, hər şey məhv edildi. Ümum-
milli lider Heydər Əliyevin səyləri 
ilə ərazinin bir hissəsi işğaldan 
azad edildikdən sonra bu yerlərin 
sakinləri geri dönüb dövlətin 
hərtərəfli dəstəyi ilə sönmüş çıraqla-

rını yandırdılar, yıxılmış damlarını 
dikəltdilər, təsərrüfatlarını qaydaya 
saldılar. 

İlk vaxtlar ərzaq məhsullarına, 
çörəyə olan böyük ehtiyaca görə 
adamlar taxıl,  tərəvəz əkinlərinə 
üstünlük verməli oldular. Torpaq-
ların kəndliyə mülk kimi verilməsi 
adamları böyük həvəslə işləməyə 
ruhlandırdı. Getdikcə digər aqrar 
sahələr də inkişafa başladı, iri, müa-

sir istehsal və emal müəssisələri işə 
salındı. Rayon tezliklə nəinki özünü 
kənd məhsulları ilə təmin etdi, hətta 
ölkə bazarına da külli miqdarda 
ərzaq malları çıxartdı.

Bu ildən ölkənin aqrar 
ənənələrinin dirçəldilməsi ilə bağlı 
Prezident İlham Əliyevin əsaslı 
tədbirlərə start verməsi füzulililəri 
ürəkdən sevindirmiş, adamların 
əl-qolu bir az da açılmışdır. Bu ya-
xınlarda ümumrayon müşavirəsində 
ilin birinci yarısına yekun 
vurularkən və dövlət başçısının 
kəndin qarşısında qoyduğu vəzifələr 
müzakirə edilərkən bütün bunlar 

barədə geniş və işgüzar söhbət get-
di. Bildirildi ki, dövlətin fəal dəstəyi 
ilə ölkəmiz kimi, Füzuli rayonunun 
da uğurlu inkişafı təmin edilir.

Doğrudan da, Prezident 
İlham Əliyevin rəhbərliyi ilə 
ölkəmizdə həyata keçirilən aq-
rar islahatlar, bu sektora dövlət 
dəstəyinin əhəmiyyətli dərəcədə 
gücləndirilməsi, yeni çağırış-
lara uyğun strateji hədəflərin 

müəyyənləşdirilməsi və zəruri 
islahatların aparılması kənd 
təsərrüfatında ciddi inkişaf dina-
mikasına, mühüm kəmiyyət və 
keyfiyyət dəyişikliklərinə, eləcə 

də bu sahəyə inamın artmasına 
və fəallığın yüksəlməsinə səbəb 
olmuşdur. 

İlkin proqnozlara görə, cari ildə 
ölkədə 3 milyon tondan artıq taxıl 
istehsalı gözlənilir. Artıq bunun 
təxminən 120 min tonu rayonumuz-
da istehsal edilərək dəyirmanlar 
tərəfindən tədarük edilmişdir. Aqrar 
sahəyə göstərilən diqqət və qayğı 
rayonumuzda da öz əksini tapmaq-

dadır, belə ki, keçən il rayonda 
əkinə yararlı 51000 hektar torpaq-
dan 41048 hektarı əkilmişdisə, bu 
il bu göstərici 3383 hektar artaraq 
44431 hektar təşkil etmişdir. Bu il 
rayonumuzda biçin işləri də qısa 
müddətdə və itkisiz aparılmışdır. 
23905 hektardan 79481 ton buğda, 
11923 hektardan isə 40852 ton arpa 
biçilmişdir. 

Əkin altında olan 44431 hektar 

sahənin 35828 hektarında taxıl, 165 
hektarında qarğıdalı, 505 hektarında 
pambıq, 141 hektarında kartof, 496 
hektarında bostan, 698 hektarında 
tərəvəz, 37 hektarnıda günəbaxan, 
6040 hektarında yem bitkiləri və 
521 hektarında şəkər çuğunduru 
əkilmişdir. 

İstehsalın artımı ilə yanaşı, 
ölkə rəhbərliyinin ixracın stimul-
laşdırılması üçün müəyyən etdiyi 
dəstək tədbirləri, habelə aidiyyəti 
dövlət orqanlarının məhsulun 
ixracı ilə bağlı yaranan maneələri 
aradan qaldırması kənd təsərrüfatı 
məhsullarının həm ümumilikdə, 
həm də müxtəlif seqmentlər üzrə 
ixracını kəskin şəkildə artırmış-
dır. Belə ki, cari ilin 6 ayı ərzində 
əvvəlki ilin müvafiq dövrü ilə 
müqayisədə ümumilikdə 27,5 faiz, 
o cümlədən meyvə ixracı üzrə 13,1 
faiz, tərəvəz məhsulları ixracı üzrə 
isə 33,1 faiz artıma nail olunmuş-
dur. 

Ölkə rəhbərliyinin və Kənd 
Təsərrüfatı Nazirliyinin heyvan-
darlıqda qarşıya qoyulan konkret 
hədəf heyvanların cins tərkibini 
dəyişməklə onları stasionar bəsləmə 
şəraitinə keçirmək, beləliklə də, 
boşalan örüş və otlaq sahələrini 
əkin kateqoriyasına daxil edərək 
yem bazasının, digər ənənəvi bitki 
növlərinin istehsalının artırılma-
sına şərait yaratmaqdan ibarətdir. 
Məhsuldarlığı 5-- 6 dəfə yüksəltmək 
hesabına heyvanların baş sayını 
3-- 4 dəfə azaldaraq intensiv inkişaf 
hədəfinə nail olunması qarşımızda 

əsas vəzifələrdən biri kimi durur. 
Bu məqsədlə yeni doğulan hər baş 
cins buzova görə müəyyən edilmiş 
100 manat məbləğində subsidiya 
bu niyyətin həyata keçirilməsində 
əvəzsiz rol oynayacaq. 

Bitkiçilikdə isə hədəfimiz 
torpaqların kütləvi analizinə 
başlamaqdır. Bu əməliyyatsız, 
əslində, torpağa hansı növ və nə 
qədər gübrə verilməsini müəyyən 
etmək mümkün deyil. Bunu həyata 
keçirmək üçün isə əvvəlcə müasir 
aqrokimya laboratoriyalarının ya-
radılması lazımdır. Artıq bu sahədə 
müəyyən addımlar atılmaqdadır. 
Yeri gəlmişkən onu da qeyd edim 
ki, rayon üzrə ümumi torpaq sahəsi 
139392 hektar təşkil edir. Bundan 
67692 hektarı işğal altında 71700 
hektarı özümüzdədir. İstifadəmizdə 
olan torpağın  51000 hektarı əkinə 

yararlıdır. O cümlədən bundan 
10098 hektarı öz axımı ilə,16044 
hektarı isə nasos və artezian qu-
yuları ilə suvarılandır. Yerdə qalan 
24858 hektar isə dəmyə kateqori-
yasına aiddir. 

Rayon Bitki Mühafizəsi 
Mərkəzinin işçilərinin vaxtında 
həyata keçirdikləri tədbirlərin 
nəticəsidir ki, qonşu rayonlarla 
müqayisədə, taxıl məhsullarında 
rast gəlinən pas xəstəliyi bi-
zim ərazidə, demək olar ki, rast 
gəlinmədi. 

Dünya bazarında pambıq 
ehtiyatlarının azalması, tələbin isə 
artması və qiymətlərin yüksəlməsi 
fonunda rayonumuzda qədim 
ənənəyə malik pambıqçılığın inki-
şafının sürətləndirilməsi məqsədilə 
rəhbər orqanların tövsiyə və tapşırıq-
larının icrasına başlanılmışdır. Keçən 
ilkinə nisbətdə 494 hektar artımla 
500 hektarda pambıq əkilmişdir. 
Yetişdiriləcək məhsulun vaxtında yı-
ğılması və tədarükü məqsədilə bütün 
zəruri tədbirlər görülmüş və müvafiq 
texnikalar sifariş verilmişdir. 

Bunun da hesabına cari 
ildə 1000 tondan artıq, ötən illə 
müqayisədə 50 dəfə çox məhsulun 
istehsalı gözlənilir ki, bu da ölkəyə 
valyuta, rayona isə manat daxilol-
malarını, eləcə də rayon əhalisinin 
gəlir əldə etmək imkanlarını artıra-
caq, məşğulluq probleminin həllinə 
töhfə verəcəkdir. Növbəti ildə pam-
bığın əkin sahələrinin 2000-- 2500 
hektara çatdırılması nəzərdə tutulur. 

Dünya bazarında ipəkçilik 
məhsullarına tələbatın yüksək 
olduğunu, rayonda yüzlərlə ailənin 
işlə təmin edilməsində əhəmiyyətini 
nəzərə alaraq, bu ildən barama is-
tehsalının müasir infrastrukturunun 

yaradılması istiqamətində müvafiq 
tədbirlər həyata keçirilir. Keçən il 
istehsalı sıfıra bərabər olmuş bara-
ma istehsalı cari ildə 3030 kiloqram 
məhsulla uğurlu startını götürmüş-
dür. 

Cari ildə pambıq, tütün və 
barama xammalının tədarük 
qiymətlərinin artırılması, hökumətin 
qərarı ilə hər hektar pambıq və 
tütün əkininə görə əlavə 40 manat 
(cəmi 90 manat), tədarük edilən hər 
kiloqram baramaya görə istehsalçı-
lara 2 manat subsidiyanın verilməsi 
və barama toxumlarının isə əvəzsiz 
paylanması barədə hökumətə 
təqdim olunmuş qərar layihəsinin 
qəbul edilməsi bu tapşırıqların icra-
sına əsaslı zəmin yaradacaq. 

Ölkədə bir neçə il öncə kənd 
təsərrüfatı məhsullarının sahədən 
satış qiyməti ilə son istehlak baza-

rında satış qiyməti arasında olan 3-5 
dəfə fərq son dövrlərdə bazar inf-
rastrukturunun inkişafı ilə əlaqədar 
-- 2 dəfəyə qədər azalmışdır. 
Lakin məhsulların satışından əldə 
edilən vəsaitin vasitəçilərə deyil, 
fermerlərə çatması üçün rayonda 
kənd təsərrüfatı yarmarkalarının 
təşkil edilməsi zərurəti yaranmışdır. 
Bu kimi tədbirlər həm məhsul isteh-
salının artımına, eləcədə ucuzluğa 
gətirib çıxaracaqdır. 

Bundan başqa, torpaq 
sahələrinin (xüsusilə bələdiyyə 
mülkiyyətində olan) icarəyə verilmə 
mexanizminin sadələşdirilməsinə; 
ermənilərin ölkəmizə, eləcə də, 
rayonumuza hərbi təcavüzü za-
manı islahat aparılmayaraq dövlət 
mülkiyyətində saxlanılan və əhali 
tərəfindən becərilən əkin sahələrinə 
görə subsidiya verilməsi üçün 
hüquqi əsasların yaradılmasına; iri-
miqyaslı layihələr həyata keçirilən 
zaman əvəzlənən torpaq sahələrinə 
subsidiyanın verilməsi üçün onlara 
hüquq müəyyənedici sənədlərin 
verilməsinə zərurət yaranmışdır. 

Yeri gəlmişkən qeyd etmək 
istərdim ki, bu yaxınlarda Kənd 
Təsərrüfatı Nazirliyində müvafiq 

şöbə və qurumların rəhbərlərinin 
iştirakı ilə aqrar sahənin inkişafı 
ilə bağlı prioritet hesab edilmiş 
məsələlərin müzakirəsinə dair 
geniş toplantı keçirildi. Burada hər 
bir sahə üzrə mövcud vəziyyət və 
qarşıda duran vəzifələr ətraflı təhlil 
olundu. 

Müzakirələrdə nazir Heydər 
Əsədov əkin dövriyyəsinə daxil 
olan torpaqların istifadə mexanizmi-
nin qısa müddətdə hazırlanması, aq-
rokimya laboratoriyalarının yenidən 
qurulması və ən müasir avadanlıq-
larla təchiz edilməsi, istehsal olunan 
məhsulun keyfiyyətinə nəzarətin 
gücləndirilməsi, kənd təsərrüfatı 
məhsullarının dəqiq və şəffaf 
statistik uçotunun aparılmasının 
vacibliyini vurğuladı. Rayon kənd 
təsərrüfatı idarələrinin fəaliyyətinin 
tənzimlənməsi üçün texniki 

təminatın, elektron xidmətlərin 
və kadr hazırlığının səviyyəsinin 
yüksəldilməsinə ehtiyac duyulduğu-
na da toxunuldu.

Müzakirələrdən sonra özəl 
baytarlıq xidmətinin yaranması 
üçün müvafiq tədbirlərin görülməsi, 
"Aqrolizinq" ASC xətti ilə ən 
müasir texnika və texnoloji ava-
danlıqların gətirilməsi, Avropa 
təcrübəsindən istifadə etməklə 
subsidiyaların verilmə mexaniz-
minin təkmilləşdirilməsi üçün qısa 
zamanda təkliflərin hazırlanması 
barədə göstəriş verildi. Qeyd olundu 
ki, toxumçuluğun maddi-texniki ba-
zasının təkmilləşdirilməsi üçün ilkin 
tenderlərin keçirilməsi, baramaçılı-
ğın inkişafı üçün çəkil plantasiyala-
rının salınması, aqrar elmin yenidən 
təşkili ilə bağlı təkliflər də operativ 
olaraq hazırlanmalıdır. 

Ümidvarıq ki, rayonumuzda-
kı və nazirlikdəki toplantılarda 
göstərilən bütün bu məsələlərin 
həlli və görüləcək digər tədbirlər 
Füzulidə də aqrar sektorun çağdaş 
davamlı inkişafını təmin edəcəkdir. 

Hüseyn ABBASOV, 
 Füzuli Rayon Kənd Təsərrüfatı 

İdarəsinin rəisi

Füzulinin aqrar ənənələrinin dirçəldilməsi 
bölgəni yüksəlişə aparır


